
各位評判老師，各位同學，逐家好，我是編號第 O 號  

 

今仔日我欲演講的題目是「阮兜上鬧熱的時陣」 

 

    講著阮兜上鬧熱的時陣，當然是吃暗頓的時陣，因為佇這段時間，毋管是

日時去學校讀書的囡仔，抑是去上班的大人，日頭落山的時，一个一个轉來，

本來恬靜的厝內一目𥍉仔變佮鬧熱滾滾，上重要的是會當佮厝內的人，歡歡喜

喜鬥陣食好料、看電視，講笑詼，逐家做伙團圓真鬧熱。 

 

    電視有一个「頂港有名聲，下港上出名」个「阿基師」，阮兜嘛有一个，

彼就是我的阿公。逐暗大大細細轉來，已經大腸告小腸ㄍㄧㄍㄧ ㄍㄨㄍㄨ，

我的阿公就親像變魔術仝款，佇灶跤變出芳閣好食的料理，一盤一盤香貢貢、

貢貢香的菜，乎阮喙瀾㴙㴙滴。 

 

    在這个時陣，有个人佇客廳看電視、有个人咧開講，我會走去灶跤問阮兜

的「阿基師」，今阿日暗頓欲食啥?愛阮鬥相共沒?無等阿公回答，我就隨佮手

䘼(tshiú-ńg)撆(pih)起，準備共阿公鬥相共，有時陣我袂曉揀菜，佮欲要不要ㄟ

煞濫做伙，阿公攏會笑我「大鼎未滾，細鼎沖沖滾」；閣會記得有一擺，阿公

欲煮苦瓜炒鹹鴨卵，我就講我來佮苦瓜剾皮，大人聽著笑到落下頦，干焦我毋

知影發生什麼代誌。 

 

若是有人生日，阮兜的「阿基師」攏會準備伊的手路菜--豬跤麵線，乎阮

做暗頓，豬跤買轉來要先佮豬毛挾清氣，燙過了後，閣再摻豆油、香料落去滷，

滷佮規厝內香貢貢，會記得有一條囡仔歌是按呢唱的「點仔膠 黏著跤 叫阿爸 

買豬跤 豬跤箍 滾爛爛 枵鬼囡仔 流喙瀾」，滷好的豬跤看起來肥軟啊肥軟，

煠寡麵線摻落，就變成逐家呵咾甲會觸舌的豬跤麵線，阿公講:「麵線袂使剪

斷，愛愈長愈好，這代表長壽」，阮囡仔聽到， (peh)起椅仔頂，比看誰的麵

線較長，逐家看佮笑咍咍(tshiò-hai-hai )，我真愛厝--裡這種逐家鬧熱滾滾的

感覺，規家伙做陣食暗頓是真鬧熱的。 

 

    講到這，恁應該知影！阮兜上鬧熱的時陣，就是規家伙食暗頓的時陣，嘛

是因為逐家那食好料那開講，乎厝內的溫暖 共一工的辛苦放袂記，所以，吃

暗頓的時陣是阮兜上期待，也是上鬧熱的時陣。 

今仔日，我的演說就講到這，多謝逐家。                                                                                                                                   

